
MANIFESTO DA FAPE EN DEFENSA DO XORNALISMO
Se aseguramos que o xornalismo atravesa en España a peor crise da súa historia, ninguén poderá dicir que esaxeramos. Poderásenos acusar de ser reiterativos porque desde a FAPE vimos denunciando este desastre, unha e outra vez, nos últimos anos.

Nesta denuncia constante, sostivemos e sostemos, como eixo da nosa posición, que o noso país pagará un alto prezo se asiste ao deterioro do sector xornalístico sen tomar medidas que palíen a situación. Deixar morrer o xornalismo é como deixar morrer á democracia, porque os medios contribúen ao seu sostemento promovendo o debate cívico, o intercambio de ideas e actuando como contrapoder a fin de evitar os abusos.

En termos de emprego, o drama está cuantificado a través do Observatorio da Crise da FAPE que, desde novembro de 2008, ven rexistrando o seu impacto. Cos últimos ERE en editoras locais e en varios grupos nacionais líderes, como os de EFE e os anunciados no País e Unidade Editorial, superamos os 8.000 empregos perdidos no período de contabilización, o que unido aos anteriores eleva a 10.000 o total de xornalistas en paro.

Poderase afirmar que predicamos no deserto á vista do que segue ocorrendo no noso sector, que non é o único, por suposto, que sofre a grave crise que atenaza ao noso país.

Pero o noso sector, e pedimos desculpas polo atrevemento, é un sector especial porque a demolición dos seus cimentos afecta directamente á  liberdade de información e de expresión, que  constitúe a base de todas as demais liberdades e é o fundamento da dignidade humana.

Sabemos o que é un país sen medios independentes, sometidos á censura diaria das súas informacións, con xornalistas encarcerados por exercer a crítica do poder, despedidos por resistirse ás presións e mesmo asasinados por tratar de ser independentes. Estamos a vivilo en varios países, algúns deles moi próximos a nós por lazos históricos e culturais.

Sabemos o que significa contratar a xornalistas sen remuneración ou cun salario indigno. Sabemos o que supón para a vitalidade dun país que a súa prensa vaia morréndose aos poucos. Sabemos que todos estes factores negativos empobrecen a democracia e abren o paso a impulsos autoritarios, dos que os cidadáns son as principais vítimas.

A precariedade laboral e salarial esténdese como unha marea, colocando aos xornalistas nunha situación de indefensión ante as presións, veñan de onde veñan. O papel de contrapoder da prensa queda reducido á mínima expresión.

No enfoque dos editores, os xornalistas deixan de ser uns profesionais a respectar para converterse en números que poden ser tachados en calquera momento.

A expulsión de xornalistas veteranos, con fontes e con criterio,  priva aos medios do necesario talento para ofrecer aos cidadáns un xornalismo de calidade.  De novo, a sociedade é a gran prexudicada.

O panorama propicia que xurdan augures que prognostican o fin do xornalismo, que é case como soster que a democracia ten os días contados. Porque vostedes, os representantes dos cidadáns, saben ben que sen prensa libre e crítica co poder, a saúde da democracia reséntese.

Pero na FAPE non temos ningunha dúbida de que o xornalismo sobrevivirá como elemento vital para o desenvolvemento da nosa democracia e da nosa sociedade nun clima de tolerancia e de convivencia pacífica.

Tampouco temos ningunha dúbida de que os xornalistas seguiremos sendo necesarios para xerarquizar as noticias, confirmar a súa veracidade, contrastalas e difundilas baixo un paraugas ético e deontolóxico, como garantes que somos do dereito fundamental dos cidadáns a recibir información libre e veraz.

Ante este panorama, os xornalistas non nos estamos quedando quietos. Estamos a plantar cara á crise promovendo innovadores proxectos editoriais, pero na FAPE cremos que esta resposta só profesional non é suficiente.

As institucións e os cidadáns teñen que saber que o seu futuro democrático e solidario necesita uns medios de comunicación potentes e independentes, con xornalistas que, coa súa credibilidade, achegar elementos que axuden á xente a formarse a súa propia opinión.

Non atopamos outra forma mellor de expresalo que o slogan da nosa campaña en defensa do noso oficio: “Sen xornalistas non hai xornalismo. Sen xornalismo, non hai democracia”.

Por tanto,  a FAPE  fai un chamamento aos representantes dos cidadáns en todas as institucións para que apoien este manifesto en defensa do xornalismo.

Neste chamamento destacamos:

-QUE a liberdade de información debilítase cando o xornalismo se converte nunha fonte de manipulación, de sensacionalismos, de odios e de defensa de intereses alleos ao ben común.

-QUE esa mesma liberdade queda danada cando se convocan roldas de prensa sen dereito a preguntas e cando os representantes públicos néganse a comparecer para dar conta das súas actividades no exercicio do poder.

-QUE é necesario o exercicio responsable do xornalismo por parte de xornalistas e editores, baseado no cumprimento de normas éticas e deontolóxicas  e en valores como a integridade e o rigor.

-QUE a supeditación da ética á ditadura da audiencia conduce á inmoralidade e á ilegalidade, como nos demostrou no Reino Unido o caso do News of the World.
-QUE o dereito de información e a liberdade de expresión perden forza e eficacia cada vez que desaparece un medio.

-QUE uns xornalistas mal pagos, e máis se non perciben salario algún, dificilmente poderán resistir as presións dos poderes, sexan do tipo que sexan,  para difundir informacións nesgadas, interesadas e nalgúns casos falsas.

-QUE o elevado paro no sector está a propiciar que os editores abonen cantidades humillantes a colaboradores e freelance.

-QUE os gobernos e as institucións non poden mirar cara a outro lado cando empresarios sen escrúpulos queren converter un espazo de liberdade, como é un medio de comunicación, nun taller de escravos ofrecendo empregos sen remuneración.

-QUE o futuro do xornalismo está na calidade do contido que elaboren os xornalistas sexa no soporte que sexa. Se os medios renuncian, como están a facer, ás boas historias, ás boas reportaxes de investigación, ás boas crónicas dos correspondentes,  pouco poderán facer para convencer ao usuario de que é necesario pagar polos contidos.

-QUE as administracións teñen que incentivar os proxectos dos xornalistas emprendedores que buscan alternativas á crise con ideas valentes e novas.

-QUE a defensa da liberdade de prensa, do dereito de información e do exercicio dun xornalismo digno e dignamente remunerado,  incumbe tamén ás institucións e aos cidadáns.

Consecuentemente, solicitamos ás institucións que adopten este manifesto en defensa do xornalismo e que o tramiten e aproben como resolucións en plenos, comisións e outros órganos que xulguen oportunos.

